Avgerð tikin 6.02.2003, j. nr. 02S01-0130
Skattur av barnaeftirlønarviðbót
§ 14, stk. 1 í tænastumannaeftirlønarlógini
§ 5, stk. 1 og § 25 í skattalógini
· Samandráttur:
Kærarin vildi hava Toll- og skattstovuna at skatta barnaeftirlønarviðbót hjá børnunum og ikki hjá honum sjálvum, men hetta góðtók Toll- og skattstovan ikki. Avgerðin varð kærd til kommunalu skattakærunevndina, eingin avgerð varð tikin innan 3 mánaðir, og kæran varð kærd til landsskattakærunevndina (skatta- og avgjaldskærunevdina), sum staðfesti avgerðina hjá Toll- og skattstovuni um, at kærarin og ikki børn hansara skulu skattast av barnaeftirlønarviðbótini.

Málslýsing:
Sum partur av tænastumannaeftirlønini fær kærarin eina barnaeftirlønarviðbót sambært § 14, stk. 1 í tænastumannaeftirlønarlógini.

Kærarin vil hava Toll- og Skattstovuna at skatta barnaeftirlønarviðbótina hjá børnum hansara og ikki hjá honum sjálvum, men hetta hevur Toll- og Skattstovan sýtt honum við teirri grundgeving, at sambært orðaljóðinum í § 14, stk. 1 í tænastumannaeftirlønarlógini er tað eftirlønti tænastumaðurin, sum hevur rætt til viðbótina, og tískil er tað eisini hann, sum skal skattast av hesi viðbót jvb. § 25 í skattalógini.

Avgerðin var kærd til Kommunalu skattakærunevndina, Tórshavnar øki, men tá ongin avgerð var tikin innan 3 mánaðir, var málið kært til Landsskattakærunevndina.

Í Landskattakæruni ger kærarin galdandi, at barnaeftirlønarviðbótin eigur at skattast hjá børnum hansara. Kærarin vísir í hesum sambandi til § 5, stk. 1 í skattalógini, sum ásetir, at

· "Børn verða sett sjálvstøðugt í skatt av allari inntøku síni, herí eisini eftirløn, barnaviðbót, einkjubarnapeningi v.m. og inntøku av ogn." 

Sambært kæraranum hevur Landsskattakærunevndin í kærumálinum 29/1989 tulkað omanfyri nevndu grein soleiðis, at barnaeftirlønin skal skattast hjá barninum og ikki eftirlønta tænastumanninum.

Kærarin sigur eisini, at hóast § 5, stk. 1 í skattalógini er broytt bæði í 1998 (Ll. 101 frá 29.12.1998 - løgtingsmál 43/1998) og í 2000 (Ll. 43 frá 24.03.2000 - løgtingsmál 42/1999), so eru tað sambært viðmerkingunum til broytingarlógirnar bara talan um ávíkavist "umorðing av verandi reglu" og "málsliga rætting".

Niðurstøða kærarans er tí, at greinin framvegis skal tulkast soleiðis, sum Landsskattakærunevndin staðfesti við kærumálinum 29/1989, nevniliga, at barnaeftirlønarviðbótin skal skattast hjá barninum.

Toll- og Skattstovan, Stýrið sigur hinvegin í kæruummælinum, at barnaeftirlønarviðbótin skal skattast hjá eftirlønta tænastumanninum og ikki hjá børnum hansara. Toll- og Skattstovan vísir á, at tá tað sambært § 14, stk. 1 í tænastumannaeftirlønarlógini er eftirlønti tænastumaðurin, sum hevur rætt til vibótina, so skal viðbótin eisini roknast uppí skattskyldugu inntøku hansara. Toll-og Skattstovan, Stýrið sigur at enda í kæruummælinum, at Landsskattanevndaravgerðin 29/1989 ikki er í tráð við galdandi rætt og tískil ikki hevur týdning fyri hetta kærumálið.

Kærarin ger síðani galdandi, at Toll- og Skattstovan onga heimild hevur at seta spurnartekin við avgerðir, sum Landsskattakærunevndin tekur sum ovasti fyrisitingarligi myndugleiki. Bara Føroya Rættur kann seta eina tílíka avgerð til viks, og hetta er sambært kæraranum ongantíð roynt í rættinum.

Í hoyringsviðmerkingunum hjá Toll-og Skattstovuni til viðmerkingar kærarans verður nú ført fram, at barnaeftirlønarviðbótin var skattað hjá barninum fram til 31. december 1998, hóast eftirlønti tænastumaðurin hevði løgfrøðiliga rættin til viðbótina. Tá § 5, stk. 1 í skattalógini var broytt pr. 1. januar 1999, framdi Toll- og Skattstovan samstundis eina generella praksisbroyting soleiðis, at barnaeftirlønarviðbótin frá sama degi var skattað hjá eftirlønta tænastumanninum og ikki hjá barninum.

Kærarin og Toll- og Skattstovan, Stýrið fara síðani at samskifta um, hvørt løgfrøðiligu treytirnar fyri generellum praksisbroytingum hjá fyrisitingini eru loknar í hesum førinum ella ikki.

Toll- og Skattstovan upplýsir, at fram til 31. desember 1998 var siðvenjan, at barnaeftirlønarviðbótin var skattað hjá barninum, hóast eftirlønti tænastumaðurin eftir lógini hevði løgfrøðilig rættin til viðbótina. Men við gildi frá 1. januar 1999 var § 5 í skattalógini broytt, og Toll- og Skattstovan framdi samstundis frá sama degi praksisbroyting, sum hevur við sær, at barnaeftirlønarviðbótin nú verður skattað hjá eftirlønta tænastumanninum og ikki barninum. Stýrið sigur, at praksisbroytingin, sum er framd, er generell og enntá framd í samband við eina lógarbroyting. Toll- og Skattstovan metir tí, at spurnartekin ikki kann setast við heimildina fyri praksisbroytingini.

Kærarin vísir á, at Toll- og Skattstovan hevur skyldu at fylgja teimum avgerðum, sum Landsskattakærunevndin tekur, og tá avgerðin í málinum 29/1989 ikki er dómsviðgjørd, kann Toll- og Skattstovan ikki broyta praksis, so avgerðin í málinum 29/1989 gerst óvirkin. Hann metir, at ávísingin, sum Toll- og Skattstovan hevur til lógarbroytingina í løgtingsmáli nr. 43/1998, og sum kom í gildi 1. januar 1999, ikki kann nýtast sum grundarlag fyri praksisbroytingini. Tí sambært viðmerkingunum til hesa lógarbroyting var talan bert um "eina umorðing av verandi reglu" og ikki nakra innihaldsliga broyting. Kærarin heldur tí fast við, at barnaeftirlønarviðbótin skal skattast hjá børnum hansara.

Viðmerkingar og avgerð hjá Skatta- og avgjaldskærunevndini:
Pr. 1. januar 2003 eru Landsskattakærunevndin, Tollkærunevndin og Mvg. kærunevndin løgd saman til eina nevnd, kallað "Skatta- og avgjaldskærunevndin", sum samstundis yvirtók alt virksemi hjá gomlu nevndunum. Viðgerðin og avgerðin av hesum máli er tí førd frá Landsskattakærunevndini til Skatta- og avgjaldskærunevndina. Skatta- og avjgaldskærunevndin hevði fund 6. februar og tók tá avgerð í málinum.

Nevndin viðmerkti:
Við lógarbroytingini, sum kom í gildi 1.januar 1999, gjørdist orðaljóðið í § 5, stk. 1 í skattalógini soljóðandi:
"Børn verða sett sjálvstøðugt í skatt av allari inntøku teirra."
Broytingin førdi við sær, at fyrrverandi uppískoyti "herí eisini eftirløn, barnaviðbót, einkjubarnapeningi v.m. og inntøku av ogn." var strikað í § 5, stk. 1 við gildi frá 1. januar 1999.

Viðmerkingarnar til lógrbroytingina eru soljóðandi: Hetta er einans ein umorðing av verandi reglu. Børn eru skattskyldug av øllum inntøkum uttan mun til, um tað er inntøka av ognum ella ikki, burtursæð frá teimum inntøkunum, sum eru undantiknar skatti sambært hesi lóg.

Sambært lógina um tænastumannaeftirløn er tað eftirlønti tænastumaðurin og ikki barnið, sum hevur løgfrøðiliga rættin til barnaeftirlønarviðbótina eftir § 14 stk. 1.Mótsatt, um talan var um barnaeftirløn samb. § 14, stk. 2 í tænastumannaeftirlønarlógini.

Tá barnaeftirlønarviðbót sostatt ikki er inntøka hjá børnunum men hjá eftirlønta tænastumanninum, og § 5, stk. 1 í skattalógini greitt sigur, at frá 1. januar 1999 er tað bert inntøka hjá barninum, sum kann skattast hjá barninum, og kæran snýr seg um sjálvuppgávuna fyri 2001, metir nevndin, at barnaeftirlønaviðbótin ikki skal skattast hjá børnunum men hjá kæraranum. Nevndin viðmerkti í hesum sambandi, at tá talan er um greiðan lógartekst, er ikki neyðugt at fara i annað keldutilfar sum t.d. viðmerkingar til lógaruppskot og eldri lógartekst og praksis fyri at finna tulkingarmøguleikar. Ei heldur sæst tað at vera grundarlag fyri at seta spurnartekin við ta praksisbroyting, sum Toll- og Skattstovan, Stýrið hevur gjørt við gildi frá 1. januar 1999, tá hendan er ein broyting, sum er í tráð við greiða lógartekstin í § 5, stk. 1.

Eisini viðmerkti nevndin, at lógarbroytingin í § 5, stk. 1, sum seinni varð framd við løgtingslóg nr. 43 frá 24.03.2000, og har orðið "teirra " varð broytt til "síni", er ein reint málslig rætting, sum ikki broytir galdandi innihaldið í greinini.

Skatta- og avgjaldskærunevndin avgjørdi tí at staðfesta avgerðina hjá Toll- og Skattstovuni, Streymoyar øki um, at kærarin, og ikki børn hansara, skulu skattast av barnaeftirlønarviðbótini sambært § 14, stk. 1 í tænastumannaeftirlønarlógini. Nevndin vísti í hesum sambandi til § 25 í skattalógini um, at øll inntøka er skattskyldug, um hon ikki við aðrari áseting er gjørd skattafrí. Barnaeftirlønarviðbótin eftir § 14, stk. 1 í lógini um tænastumannaeftirløn er ikki gjørd skattafrí og er tí skattskyldug hjá kæraranum.

Avgerðir hjá Skatta- og avgjaldskærunevndini eru endaligar innan fyrisitingina men kunnu leggjast fyri Føroya Rætt. Hetta skal tó vera gjørt innan 3 mánaðar frá móttøku av avgerðini.

